
KEMENTERIAN SUMBER MANUSIA HUMAN RESOURCE DEVELOPMENT CORPORATION

HRD CORP MEMIMPIN TRANSFORMASI PERTANIAN LESTARI BERSAMA
RAKAN STRATEGIK DI SABAH
Jalin Kerjasama dengan Rakan Utama untuk Memajukan Latihan Kemahiran di samping
Membangunkan Tenaga Kerja Masa Depan dalam Sektor Pertanian Lestari di Sabah

SANDAKAN, 6 September 2024 — Human Resource Development Corporation (HRD Corp)
telah menganjurkan Forum Future Workforce in Sustainable Agriculture (Tenaga Kerja Masa
Depan dalam Pertanian Lestari) di Kampus Universiti Malaysia Sabah (UMS) Sandakan hari ini,
sebagai langkah untuk memupuk bakat masa depan yang akan memimpin pertanian lestari.
Yang Berhormat Steven Sim Chee Keong, Menteri Sumber Manusia, turut hadir pada acara
tersebut bersama wakil dari Universiti Malaysia Sabah (UMS), Jabatan Pertanian Sabah (SAD),
dan Persatuan Penanam-Penanam Malaysia Timur (EMPA).

Acara ini menandakan pencapaian penting bagi negeri Sabah, di mana hubungan kerjasama
antara HRD Corp, UMS, SAD dan EMPA telah dimeterai bagi menampung keperluan sektor
pertanian Sabah yang semakin berkembang. Yang Berhormat Steven Sim, menyerahkan Letter
of Intent (LOI) kepada wakil rakan kerjasama sebagai simbol usaha bersama dalam usaha
membentuk tenaga kerja yang bersedia memperkukuh dan membangunkan sektor pertanian
lestari negeri Sabah.

Kerjasama dengan UMS menekankan kepentingan penyelarasan kepakaran akademik dengan
keperluan industri. LOI antara HRD Corp dan UMS akan membuka jalan untuk penerapan
berstruktur bagi Skim Latihan Industri (ITS) dan Skim Latihan Pekerja Masa Depan (FWT).
Kerjasama ini bertujuan menjadikan UMS sebagai pusat utama latihan kemahiran, terutamanya
dalam pertanian lestari, dengan memanfaatkan kemudahan makmal canggih dan menyediakan
bekalan tetap tenaga pengajar tempatan yang berkelayakan kepada penyedia latihan HRD Corp.

Sementara itu, kerjasama dengan SAD pula bertujuan untuk memupuk dan mengembangkan
peluang pembelajaran dan pembangunan dalam kalangan majikan di Sabah. Sebagai agensi
pengawal selia dan pentadbiran bagi semua aktiviti pertanian dan perhutanan, SAD sedang
mempertimbangkan pengintegrasian latihan dan peningkatan kemahiran sebagai elemen
penting dalam agenda pertanian negeri. Kerjasama strategik ini akan memacu pertumbuhan
aktiviti latihan dalam industri berkaitan, memastikan majikan dilengkapi dengan tenaga kerja
yang berkemahiran dan selari dengan matlamat pertanian lestari negeri Sabah.

Manakala, EMPA juga telah menyuarakan hasratnya untuk memajukan inisiatif Pembelajaran &
Pembangunan (L&D) dalam kalangan 204 ahli mereka. HRD Corp dan EMPA akan bekerjasama
untuk memacu aktiviti peningkatan kemahiran dan pembelajaran semula, sekali gus menetapkan
penanda aras bagi persatuan lain untuk diikuti dalam usaha pembangunan modal insan di
Sabah.

Sepanjang forum tersebut, pakar industri, majikan serta agensi kerajaan telah berkumpul untuk
membincangkan topik berkaitan dengan kepentingan tenaga kerja yang bersedia untuk masa
depan dalam memacu pertanian lestari. Pada masa yang sama, ahli panel juga menumpukan
perhatian kepada topik seperti pengintegrasian prinsip-prinsip persekitaran, sosial dan tadbir
urus (ESG) ke dalam sektor pertanian, khususnya dalam menghadapi kemajuan teknologi yang
pesat dan peningkatan kepentingan kelestarian.

Forum Future Workforce in Sustainable Agriculture ini bukan sahaja menjadi platform untuk
dialog penting, tetapi juga menandakan permulaan pendekatan yang lebih bersepadu dan
kolaboratif untuk pembangunan tenaga kerja dalam sektor pertanian Sabah. Dengan sokongan
daripada HRD Corp dan rakan kongsinya, masa depan pertanian lestari di Sabah kelihatan
cerah, apabila ia bersiap sedia untuk memenuhi permintaan tempatan dan global dengan tenaga
kerja yang berkemabhiran serta bersedia menghadapi masa depan.

Hadir sama pada majlis tersebut Timbalan Pengerusi HRD Corp, Yang Berusaha Tuan Ahsim
Jamat, Ketua Eksekutif HRD Corp, Yang Berbahagia Datuk Wira Shahul Dawood dan Registrar
UMS, Yang Berusaha Encik Lugman Ridha Anwar.

-Tamat-
Mengenai Human Resource Development Corporation (HRD Corp):

Human Resource Development Corporation (HRD Corp) ditubuhkan pada tahun 1993 dengan dikenali
sebagai Majlis Pembangunan Sumber Manusia (MPSM). la kemudian diperbadankan menjadi
Pembangunan Sumber Manusia Berhad pada melalui penggubalan Akta Pembangunan Sumber Manusia
Berhad 2001.

Sebagai sebuah agensi di bawah Kementerian Sumber Manusia, HRD Corp bertanggungjawab terhadap
pungutan levi dari industri utama serta pengeluaran geran latihan melalui mekanik dalamannya yang
dikenali sebagai Kumpulan Wang Pembangunan Sumber Manusia (KWPSM) atau Human Resources
Development Fund (HRDF).

Pada April 2021, HRDF telah dijenamakan semula kepada HRD Corp. Perubahan nama ini adalah
cerminan tanggungjawab, arah dan misi organisasi yang baharu. Ini termasuk memperluas usaha
peningkatan kemahiran dan kemahiran semula pekerja kepada semua majikan dan individu warga
Malaysia; di samping memberi peluang menjana pendapatan kepada semua komuniti yang memerlukan.

Transformasi ini sejajar dengan cita-cita HRD Corp untuk memacu aspirasi pengembangan bakat
tempatan untuk jangka panjang.

Untuk maklumat lanjut, sila layari — www.hrdcorp.gov.my.

